
1. Иқтисодий ишлар бўйича процессуал ҳужжатлар асосланадиган процессуал-ҳуқуқий нормалар.

Ўзбекистон Республикаси Конституциясининг (янги таҳрири)                                138-моддасига кўра суд ҳокимиятининг ҳужжатлари барча давлат органлари ва бошқа ташкилотлар, мансабдор шахслар ҳамда фуқаролар учун мажбурийдир.
Суд ҳужжатини бажаришдан бўйин товлаш, унинг ижро этилишига тўсқинлик қилиш одил судловнинг обрўсига путур, давлат ва жамият манфаатларига зарар етказади, жисмоний ва юридик шахсларнинг бузилган ҳуқуқ ва манфаатлари тикланишига қаратилган фаолиятга салбий таъсир кўрсатади. 
Ўзбекистон Республикаси Олий суди Пленумининг “Суд ҳужжатларини бажаришдан бўйин товлаш ва уларнинг ижро этилишига тўсқинлик қилиш учун жиноий жавобгарликка доир қонунларни қўллашнинг айрим масалалари тўғрисида” 2009 йил 10 апрелдаги 7-сон қарорининг 2-бандида ёзилишича, суд ҳужжати деганда, тегишли суд томонидан чиқарилган ва қонуний кучга кирган суд ҳужжати (ажрим, қарор, ҳал қилув қарори, ҳукм) тушунилиши лозим. 
Суд ҳужжатларининг сўзсиз ижро этилиши учун улар моддий ва процессуал қонун ҳужжатларига риоя этилган, асослантирилган ҳолда орфографик ва грамматик хатоларсиз, барча учун тушунарли тарзда баён этилиши лозим. Иқтисодий судлар амалиётининг таҳлили шуни кўрсатмоқдаки, иқтисодий судлар томонидан ишларни кўришда суд ҳужжатлари (ҳал қилув қарори, қарор ва ажримлар)ни чиқаришда турлича ёндашувлар, муаммо ва тушунмовчиликлар мавжуд. Айрим ҳолларда бир хил турдаги суд ҳужжатлари шаклан ва мазмунан бир-биридан фарқ қилади. Шунингдек, баъзида суд ҳужжатларини чиқаришда судлар томонидан аниқланган ҳолатлар тўлиқ кўрсатилмайди, далилларга етарлича баҳо берилмайди, ишда иштирок этувчи шахсларнинг тушунтиришлари, кўрсатмалари, ҳатто эътирозлари, иш бўйича суднинг муайян хулосага келиш асослари кўрсатилмайди. 
Бу ҳолатлар эса биринчидан, суд ҳужжати мазмунини тўлиқ тушунмаганлиги боис ишда иштирок этувчи шахсларнинг ҳақли норозилигига сабаб бўлади, иккинчидан, улар томонидан юқори суд инстацияларига бериладиган шикоятларнинг кўпайишига олиб келади, учинчидан, суд ҳужжатининг ўз вақтида сифатли ва самарали ижро этилишига салбий таъсир қилади. 
Шу сабабли иқтисодий судлар томонидан қабул қилинадиган суд ҳужжатлари қонуний ва асослантирилган бўлиши, моддий ва процессуал қонунчилик нормалари билан тўлиқ мос келиши, иш ҳужжатлари ва суд аниқлаган ҳолатларга мувофиқ бўлиши керак. Суд ҳужжатларини қонун талабларига риоя қилган ҳолда чиқариш одил судловнинг самарадорлигига бевосита боғлиқ бўлганлиги учун судьялар иқтисодий процессуал қонун нормаларининг мазмун-моҳиятини етарлича билишлари, чуқур англашлари ва уларга оғишмай риоя қилишлари лозим. 

2. Иқтисодий судга мурожаат қилиш ҳуқуқи ва мурожаатнинг шакли. 
Ҳар қандай манфаатдор шахс ўзининг бузилган ёки низолашилаётган ҳуқуқларини ёхуд қонун билан қўриқланадиган манфаатларини ҳимоя қилиш учун иқтисодий судга (судга) ушбу Кодексда белгиланган тартибда мурожаат қилишга ҳақли.
Қонунчиликда назарда тутилган ҳолларда судга бошқа шахслар ҳам мурожаат қилишга ҳақли. Судга мурожаат қилиш ҳуқуқидан воз кечиш ҳақиқий эмас.
Судга мурожаат қилиш:
фуқаролик ҳуқуқий муносабатларидан юзага келадиган низолар бўйича — даъво аризаси шаклида;
буйруқ тартибида иш юритиш, алоҳида тоифадаги ишлар бўйича ҳамда ушбу Кодексда назарда тутилган бошқа ҳолларда — ариза шаклида;
апелляция ёки кассация, тегишли тафтиш инстанцияси судларига мурожаат этилганда, шунингдек ушбу Кодекс ҳамда бошқа қонунларда назарда тутилган ҳолларда шикоят (протест) шаклида амалга оширилади.
Мурожаат ва унга илова қилинадиган ҳужжатлар судга электрон ҳужжат тарзида юборилиши мумкин.

3. Иқтисодий иш
Иқтисодий иш ишда иштирок этувчи шахслар ва иқтисодий суд ишларини юритишнинг бошқа иштирокчилари томонидан судга тақдим этилган ҳужжатлар, ишни кўриш жараёнида суд томонидан талаб қилиб олинган ҳужжатлар, шунингдек қоғозда расмийлаштирилган суд ҳужжатлари ва бошқа ҳужжатлар асосида шакллантирилади.
Иқтисодий иш электрон шаклда шакллантирилиши мумкин. Иқтисодий иш электрон шаклда шакллантирилган тақдирда, ишда иштирок этувчи шахслар ва иқтисодий суд ишларини юритишнинг бошқа иштирокчилари ўз электрон рақамли имзоси билан тасдиқланган ҳужжатларни электрон шаклда судга тақдим этишга ҳақли. Ишда иштирок этувчи шахслар ва иқтисодий суд ишларини юритишнинг бошқа иштирокчилари томонидан судга тақдим этилган ёзма ҳужжатлар ишга электрон шаклда қўшиб қўйилади, шундан сўнг ёзма ҳужжатлар уларни тақдим этган шахсларга қайтарилади.
Иқтисодий иш электрон шаклда шакллантирилган тақдирда, суд ҳужжатлари судьянинг (судьяларнинг) электрон рақамли имзоси билан тасдиқланади, суд мажлисларининг ҳамда алоҳида процессуал ҳаракатларнинг баённомалари эса раислик қилувчининг ва суд мажлиси котибининг электрон рақамли имзоси билан тасдиқланади.
Электрон шаклдаги иқтисодий ишни бошқа судга ёки бошқа органга ўтказиш телекоммуникация каналлари орқали амалга оширилади.
Электрон шаклда шакллантирилган иқтисодий ишнинг қоғоздаги кўчирма нусхаси бўлиши мумкин.

4. Иқтисодий судларнинг суд ҳужжатлари тушунчаси ва турлари
Ўзбекистон Республикаси Конституциясида бозор муносабатларини ривожлантиришга қаратилган Ўзбекистон иқтисодиётининг негизини хилма-хил шакллардаги мулк ташкил этиши, давлат истеъмолчиларнинг ҳуқуқи устунлигини ҳисобга олиб, иқтисодий фаолият, тадбиркорлик ва меҳнат қилиш эркинлигини, барча мулк шаклларининг тенг ҳуқуқлилигини ва ҳуқуқий жиҳатдан баб-баравар муҳофаза этилиши кафолатланганлиги белгиланган.
Хусусий мулк бошқа мулк шакллари каби дахлсиз ва давлат ҳимоясида бўлиб, мулкдор фақат қонунда назарда тутилган ҳолларда ва тартибдагина мулкидан маҳрум этилиши мумкин.
Мамлакатимизда тадбиркорлик субъектларининг ўз ҳуқуқ ва эркинликларини суд орқали ҳимоя қилиши, давлат органларининг, фуқаролар ўзини ўзи бошқариш органларининг, бошқа ташкилотларнинг қонунга хилоф қарорлари, улар мансабдор шахсларининг қонунга хилоф ҳаракатлари (ҳаракатсизлиги) устидан судга шикоят қилиш ҳуқуқи кафолатланган.
Ҳар қандай манфаатдор шахс ўзининг бузилган ёки низолашилаётган ҳуқуқлари ёхуд қонун билан қўриқланадиган манфаатларини ҳимоя қилишни сўраб иқтисодий судга Ўзбекистон Республикасининг Иқтисодий процессуал кодексида (кейинчалик – ИПК) белгиланган тартибда мурожаат қилишга ҳақли.
Иқтисодий суд иқтисодиёт соҳасида вужудга келадиган, ИПК ва бошқа қонунлар билан ўзининг ваколатига киритилган низолар ҳамда бошқа ишларни ҳал қилиш йўли билан одил судловни амалга оширади.
Одил судловни амалга оширишда иқтисодий суднинг судьялари мустақилдирлар ва фақат қонунга бўйсунадилар. Судьяларнинг одил судловни амалга ошириш борасидаги фаолиятига бирон-бир тарзда аралашишга йўл қўйилмайди ва бундай аралашув қонунга мувофиқ жавобгарликка сабаб бўлади.
Иқтисодий суднинг судьялари ҳар қандай манфаатдор шахс мурожаатларини (даъво аризаси, ариза, илтимоснома ва хоказо) қабул қилишдан бошлаб, уларни кўриб чиқиш ва ҳал қилишгача бўлган жараёнда бир қатор процессуал ҳаракатларни амалга оширадилар. Уларнинг бундай ҳаракатлари суд ҳокимияти сифатида иқтисодий суднинг ҳужжатларида ўз ифодасини топади. 
Ўзбекистон Республикаси Конституциясининг 114-моддасига мувофиқ суд ҳокимияти чиқарган ҳужжатлар барча давлат органлари, жамоат бирлашмалари, корхоналар, муассасалар, ташкилотлар, мансабдор шахслар ва фуқаролар учун мажбурийдир.
[bookmark: _GoBack]Иқтисодий судлар: а) ҳал қилув қарори; б) қарор; в) ажрим; г) суд буйруғи шаклидаги суд хужжатларини қабул қилади. Биринчи инстанция иқтисодий судлари суд буйруғи, ҳал қилув қарори ва ажрим қабул қилади. Апелляция, кассация ва тафтиш тартибидаги шикоятларни (протестларни) кўриш натижалари бўйича апелляция, кассация, тафтиш инстанциялари судлари қарор қабул қилади. Қонунчилик билан судларнинг ваколатига берилган маъмурий ҳуқуқбузарлик тўғрисидаги ишни кўриш натижалари бўйича қарор қабул қилинади. Кредиторнинг сўзсиз талабларига доир аризани кўриб чиқиш натижалари бўйича суд томонидан суд буйруғи чиқарилади. Иш мазмунан ҳал этилмасдан қабул қилинадиган суд ҳужжатлари ажримлар шаклида чиқарилади. Суд ҳужжатлари ахборот тизимидан фойдаланган ҳолда электрон ҳужжат тарзида шакллантирилиши мумкин.

